AL PLENU DEL CONCEYU D’AVILÉS QUE VA DESENVOLVESE CON FECHA DE 16 DE FEBRERU DEL 2016

El Grupu Municipal de Somos Avilés nel Conceyu d’Avilés, al amparu de lo dispuesto nos artículos 91 y 97 del Real Decretu 2568/86 d’organización, funcionamientu y réxime xurídicu de les Corporaciones Locales, presenta al Plenu’l siguiente

RUEGU

Una de les ferramientes más efectives en cualquier política llingüística seria y rigurosa ye la tresversalidá de les posibles acciones a desenvolver. Trátase cenciellamente de nun arrequexar l’idioma minorizáu y visibilizalu en toles ocasiones y en tolos contestos. L’asturianu non solo val pa falar del asturianu o pa emplegalu namás cuando’l tema tenga dalgo que ver con él; prestixar y fomentar una llingua minorizada y el so usu significa utilizalu en toles ocasiones sistemáticamente y de manera natural y igualitaria cola llingua dominante. La situación sociollingüística asturiana ye paradigmática n’Europa si falamos de procesos de minoración llingüística, amás el casu d’Avilés tien unes característiques especiales y propies dada la so composición demográfica, por ello, namás una acción decidida, permanente y desprexuiciada va tornar l’actual procesu de sustitución llingüistica.
Nesti sen, a falta de l’aprobación definitiva de les Ordenances Municipales d’Usu del Asturianu y/o d’un Plan Municipal de Normalización Llingüística que regule les actuaciones del Conceyu d’Avilés nesti tema, rogamos que nes señalizaciones, cartelería, paneles y demás elementos de comunicación y contactu cola ciudadanía dependientes d’esti ayuntamientu se tenga en cuenta la presencia de la llingua asturiana, apaeciendo na rotulación de los mesmos, ensin discriminación o minusvaloración nenguna.
